
Matilda Caragiu Marioţeanu şi poezia polimorfâ

Poezia arhetipalâ. 
Cându adhyivâseşti unâ dealihea poezie ş-nu unâ pseftâ, di aradhâ, easti ca atumţea cându 
ti cheri tu unu agiocu di yilii. Unu alithea poetu undzeaşti cu Proteu iara opera a lui cu unu 
labirintu. Calea câtrâ suflitlu la unâ ahtari poezie, câtrâ thimeal’ili a l’ei easti împlinâ di piricl’iu. 
Ama cara vrei si-adari criticâ literarâ ti poezie ducheşti câ piricl’iu acreaşti- câ ţe va si-astâseşti 
un textu pri frândzâ  ţi va amintâ tu soni unâ banâ ahoryea. Ti-ntreghi ţi va ricunoascâ poetulu 
ti cari ai scriatâ ditru fluminlu di idhei şi imagini, ma ti-ntreghi ş-ţi va ricunoşti tini di aţeali 
scriati dupâ ţi va treacâ chirolu. 
Ahtări minduiri îńi mi-aplucusescu tora anda închisescu nâpoi si-aşternu pri frândzâ ţiva ti 
poezia  ali Matilda Caragiu Marioţeanu.
Vârnâ oarâ un textu criticu nu easti scriatu ti daima. Easti multu ghini cunuscutâ analiza ţi 
u ari adratâ Marian Papahagi ti textili riscriati al Eugen Lovinescu şi la alţâ scriitori. Marian 
Papahagi acâţă torlu al Gianfranco Contini, aţelu „maestru” ti critica variantisticâ (a variantiloru 
– la cama multili turlii di scrieri), şi scoasi tu padi tamam aestu sinur ama ş-hari a textului.
Ma cama ghini s-nâ turnămu la thema ţi nâ u aleapsimu.
Tu textulu Poezia armâneascâ anamisa di tradiţie şi modernitati prezentatu Constanţa tu anlu 
1998 la simpozionlu Dânâsearea a vlahiloru tu Balcani dzâţeamu, cându zburamu ti poezia ali 
Matilda Caragiu Marioţeanu câ aţea ţi mi ciudisi prota ş-prota tu cartea-l’i Di nuntru şi-di 
nafoară1 easti limba, di-unâ limpidzâmi paraxinâ. Dzâţeamu tutunâoarâ câ aestâ limbâ, ea 
singurâ, ti pimdzi la unâ „atmosferâ di transparenţâ metafizicâ.” Aestâ limbâ, încl’ideamu io, 
ţâni di-unâ ahândoasâ latinitati.
Potu s-hiu întribatu ţi ligâturâ easti anamisa di agioclu di yilii ti cari zburamu tu ahurhitâ şi 
limpidzâmea a limbâl’ei? Nu easti, vahi, şi-unâ încuntrari anamisa di idhea di labirintu, di poezia 
polimorfâ, proteicâ şi-aestâ limpidzâmi? Apandisea va yinâ singurâ cu aradha, pistipsescu io, di 
prezentarea ţi va u adaru cama-nghiosu.
Marili poetu americanu T. S. Eliot (nai ma europeanlu poetu americanu) adră unâ cuvendâ 
maxus ti conceptili poezie majorâ şi poezie minorâ. Victor Ivanovici u thimiseaşti aestâ 
cuvendâ tu eseulu „Doauâ masti ti simbolismulu balcanicu: George Bacovia şi Costas 
Karyotakis.”2 Ti minduita alu Eliot am zburâtâ ţiva la ţercl’iulu literaru Ioan Cutova. Idhea 
cama importanta la Eliot scutea tu padi câ la poezia majorâ, opera easti tu prota thesi şi 
nu poeziili luati ahoryea. Poetlu easti minduitu ca microcozmulu. Opera easti ea işişi unâ 
metaforâ iara poetlu easti ca unâ yilie ţi u înyiliceaşti aestâ metaforâ. Poetlu majoru lu traduţi 
metaforicu macrocozmulu. 
Putemu si-adâvgămu noi câ poetlu majoru easti ca omlu alu Protagoras – unâ misurâ la tuti 
lucrili, la aţeali ţi suntu dupâ turlia cum suntu şi la aţeali ţi nu suntu dupu turlia cum nu suntu.
Poezia minorâ easti ligatâ di parti ş-nu di întregu. Poeziili minori suntu aţeali poezii 
antologabili ţi bâneadzâ pritu eali işişi. Cara s-bâgămu tu isapi unâ ahtari minduitâ, poezia 
simbolistâ easti unâ poezie minorâ. Ea easti unâ poezie antologabilâ, ţi s-va un întregu. Unâ 
ahtari poezie estheticâ, muzicalâ, angreacâ ma multu di operâ. Poezia simbolistâ poati s-hibâ 
hiptâ tu antologii tamamu trâ idheea câ easti minduitâ ca unâ poezie capodoperâ.



                
        Nu adraiu aestâ cuvendâ maxus ti conceptili „poezie majorâ” şi „poezie minorâ,” ama ti noima 

filosoficâ si estheticâ ţi si-aleadzi di-tru eali. Ma cuvenda u adraiu şi ca si scotu tru padi unâ 
minduitâ (viziuni) dhyeafurâ, cându unu poemu adunâ tu nâsu potenţialu, virtualu, tutâ opera. 
Aşi s-faţi la Matilda Caragiu cu poemlu Dhyeatâ ti hil ’i-mea: 
Hil’ea-ńi, vruta-ńi
Ţi nu ti feaţişi ni Yramusti
ni Samarina
ni Hrupişt
ni Pirivoli
Ţi nu biuşi ni apâ adusâ cu ghiumili
di la Dolţâ
di la fântâna alu Bucuvalâ
di-tu trâpiclu ali Veryini
Ţi nu ştii ţi va s-dzâcâ
ni ńelu di Aryos
ni pitâ tu sinii, cu circhelu coaptâ,
ni dzamâ di pâni,
di dadâ armânâ adratâ,
ni bucuvalâ dulţi
şi niţi caşu cu umtu
Ţi nu ai bâşatâ mânâ di omu auşu
di papu
di mumi tińisiti
cu mâńili hrisusiti
Ţi nu şidzuşi ascumtâ, s-ţ-aducâ isusitlu
Ţi nu ti-adraşi-nveastâ fârâ si-lu ştii bârbatlu
Ţi ni câ ştii ţi easti ocl’iul cându algheaşti
di ahâtâ aştiptari
şi di ahâtâ vreari…
Hil’ea-ńi, birbicuşa-ńi,
zbuldzlu a meu di neauâ
ocl’iu di mârdzeauâ
peru di aruseauâ
truplu di-aluneauâ
boaţi di pirdhyeauâ
Ţâni-ńi, ţâni mâna-ńi…
Aestu poemu ari noima ş-harea a lui estheticâ, bana a lui ahoryea, ma nâ dizvâleaşti şi unâ 
tehni ascumtâ, unâ poeticâ.  Aflămu unu universu poeticu dispul’eatu di metaforâ, iu sugestia 
easti di prota simasie şi-amintâ unu lirismu filosoficu. 
Aflăm tutunâoarâ şi-unâ epicâ şcurtâ, concentratâ, ţi si-ncl’idi cu unâ înviţâturâ. Easti zborlu 
ti duhlu gnomicu ţi lu aflămu tu multi di poemili ali poetâ. 
Di-apoia, tu idyea poezie, videmu unâ apologie a zborlui. Poeta ari mirachi si scoatâ tu padi 

        aţeali zboarâ muşati şi angricati di ńedzu. Ti ciudie easti câ poeta adarâ unâ apologie a zborlui 

ma tutunâoarâ şi si-aleapidâ di zboru. Zborlu nu easti duri. Avemu aoa, dininti, unâ tehni 
apofaticâ. Aşi cum teologlu lucreadzâ cu negări ca si-armânâ tu soni maşi cu Dumnidzălu, 
cari easti naparti di iţido ligâturâ a mintil’ei şi-a duchearil’ei – poeta li-aspuni prota zboarâli, 
di-apoia li l’ea azvarna ca si-armânâ tu soni cu Zborlu. Easti unâ dramâ aoa ma şi-unâ alithea 
câftari. Poeta lu caftâ zborlu di-tu ahurhitâ (primordialu), aţelu zboru arhetipu. 
Tuti aesti mi pimsirâ s-pistipsescu ti Dhyeatâ ti hil ’i-mea câ easti un poemu arhetipu ţi li-adunâ 
tu nâsu tuti hărli esthetici şi filosofici ţi li virsă poeta tu opera-l’i. 
Ma aşi cum dzâţeam iuva ma-ndzeanâ, aestu poemu ari bana a lui ahoryea şi harea a lui. Li 
thimisescu tora aţeali ţi le-am dzâsâ aoa şi-un chiro. 
Dhyeatâ ti hil ’i-mea easti unâ ‘mpliteari di colocvialu, narativu şi liricu, di nostalgie şi niputeari. 
Dada şi-u acl’eamâ hil’ea-l’i ca s-l’i aspunâ unâ lumi di-tu zâmani ţi tora ari tricutâ naparti di-
andzari. Easti unâ soi di retrospectivâ. Dada şi-u câliseşti hil’ea-l’i si xanabâneadzâ deadunu 
aţeali arhetipuri nicunuscuti niţi di hil’i şi-vahi niţi di adhyivâsitoru. Aşi, dzâţeamu io, si-adarâ 
şi-unâ ligâturâ cu adhyivâsitorlu ţi u creaşti ambiguitatea. 
Dzâţeam câ lirismulu yini di-tu sugestie iara aţeali di-tu soni zboarâ „Ţâni-ńi, ţâni, mâna-
ńi…” suntu dipu prozaici cara va li mutrimu singuri. Ma cara va li ligămu di-alanti stihuri, va 
si-aumplâ di noimi şi sugestii niminduiti. Metafori aflămu maşi tu stihurli folclorici cu unâ 
aopsi cama ‘nvicl’eatâ: „Hil’ea-ńi, birbicuşa-ńi,/zbuldzlu-a meu di neauâ/ocl’iu di mârdzeauâ/
peru di aruseauâ/truplu di-aluneauâ/boaţi di pirdhyeauâ.”
Aesti stihuri canda vor si-u xanacurdhiseascâ aţea aradhâ edenicâ chirutâ. Stihuri ţi suntu şi 
mirachi şi ponu.
Tu poezia comentatâ nâ si-aspuni canda ună imagini di Patericu iu tradiţia yie treaţi diunâoarâ, 
fârâ vârnu mesageru, di la maestru la discipolu. Zboarâli nu suntu duri. Pulitipsirea (civilizaţia) 
bizantinâ, di cari ţân’ şi Armâńil’i, nu si-nthimil’eadzâ pi principiulu sola scriptura, ama pi 
comunitatea di vreari a pistimeńiloru tru Hristo. Aşi, mâna yini ca unâ vluyiseari; unâ tradiţie 
întreagâ treaţi di la dadâ la hil’i pritu gestu. Easti ca una înyiliceari la aţea ţi si-adarâ anamisa 
di plimatico (duhovnic) şi ipiretu (discipolu, ucenicu). Dhyeatâ ti hil ’i-mea easti ca unâ micro-
tragedie ţi si-astindzi tu tâţeari ş-harauâ.

Poezia Gnomicâ 
Prota avemu tradiţia a pârâvuliiloru di-tu avuta şi muşata literaturâ armâneascâ. Di-apoia s-
nu agârşimu câ literatura cultâ armâneascâ apârneaşti cu Pârâvuliili alu Mihail Boiagi tipusiti 
tu avdzâta a lui Gramaticâ Armâneascâ Icâ Macedonovlahă ţi işi tu migdani tu anlu 1813 Beşli 
(Viena). Nicolae Batzaria şi-l’i acl’imă fabulili a lui cu oamińi, cum li dzâsi inspiratu criticlu 
literaru Hristu Cândroveanu, tutu Pârâvulii. Aestu duhu a pârâvuliiloru lu aflămu şi adzâ 
la mulţâ scriitori armâńi contemporańi. Dzâţeamu io iuva că aţelu cama avdzâtlu scriitoru 
ti Macedonia Romanâ easti Fedru – nai ma marli fabulistu latinu. Nu easti vârnâ pirifańi 
protocronistâ, vrui maşi si-aspunu câ aestu duhu a pârâvuliiloru ţâni di vetea a noastrâ ascumtâ, 
ama ţâni ş-di avuta culturâ greco-romanâ, ţi u clirunumsimu noi, Armâńil’i. La Mihail Boiagi 
easti dipu limpidâ ligâtura a pârâvuliiloru a lui cu fabulili alu Esop. Secolu tu cari Esop si-
alinceaşti tu veacl’ea culturâ elinâ easti secolu ali poezii gnomicâ. Ninti di alincirea alu Esop, 

        poezia elinâ liricâ şi epicâ avea scoasâ tu padi yişterili a l’ei avdzâti pritu Omirlu şi Hesiodlu, 

Pindarlu şi Sappho. Secolu alu Esop u avea tu  prota thesi mirachea ti moralâ şi-ti înviţâtura 
practicâ. Esoplu u cultivă proza şi-nu poezia. Elu easti ună soi di precursoru ti proza elinâ 
şi evropeanâ. Fabula greacâ, cum bâgămu oarâ, easti ligatâ prota di prozâ. Şi tutunâoarâ, 
thimesescu aoa câ di nai ma marea simasie ti fabulâ eara averlu (alithea) şi-nu esthetica. Cama 
amânatu, cându fabula va si-adarâ tu stihuri, ea nu va şi-lu chearâ aţelu spiritu narativu şi-aţea 
axie practicâ. Cu treaca a chirolui, fabuliştil’i u-nchirdâsescu mirachea ti estheticu. 
Literatura gnomicâ armâneascâ ţi u thimisiiu ma-ndzeanâ, ari harea a l’ei estheticâ, ma aopsea-
l’i easti didacticâ. Aestâ literaturâ didacticâ (tora niheamâ învicl’eatâ) şi-ari adepţâl’i ş-tu dzuua 
di adzâ. Îlu thimisescu aoa Toma Babu şi Victor Ceara (ma psânu). Ama adzâ si scrii şi-unâ altâ 
literaturâ gnomicâ, ma aleaptâ, ti cama mari interesu, ţi u aflămu la Mihali Prefti, Ilia Colońea, 
Dina Cuvata, Vangheli Dzega etc. ş-nu tu soni la Matilda Caragiu Marioţeanu. Aestâ poezie 
gnomicâ ari unâ hari estheticâ ma şi-unâ filosoficâ. Estheticu, poeziili suntu cama lucrati şi-
nu potu s-nu adaru unâ ligâturâ cu poeziili epigramatiţi. Epigrama şi-u ari şi ea tradiţia a l’ei 
avutâ şi bana a l’ei multu lungâ.3 Cunuştemu epigrami di-tu secolu VII ninti di eta a noastrâ. 
Si scriarâ epigrami pân tu eta bizantinâ, ma şi-pân tu secolu XVII eta a noastrâ. 
Aesti epigrami avea multi di multi formi. Avemu epigramili heroiţi - aţeali îngrâpseri solemni 
ţi li-aduţea aminti alumtili şi anichiserl’i. Avemu epigramili tu cari si-acl’ima şi si-alâvda 
vârnu dzeu (ca la Simonide, Sappho, Arhiloh, Platon etc.). Suntu di-apoia epigrami ti bana 
ti cathi dzuuâ (cum si-adarâ tu eta elenisticâ) etc. Ma suntu şi epigramili filosofici, pri cari 
n-arcămu noi tora intereslu. Naparti di aesti formi easti ţiva ţi li leagâ tuti aesti epigrami. 
Tuti au idyiul stilu, suntu multu şcurti (doauâ-doisprâdzaţi di stihuri). Suntu lirici şi multu 
di multu pilchisiti. Axia aiştoru epigrami agiumsi multu ndzeanâ tu eta elenisticâ şi romanâ a 
literaturil’ei grâţeşti. Maxus axia aiştoru epigrami acriscu multu pritu Calimachos, tu chirolu 
a ţercl’iului literaru di nisia Cos.
Tora, dupâ ţi u feaţimu aestâ parantezâ, s-nâ turnămu la literatura armâneascâ şi maxus la 
poezia gnomicâ ali Matilda Caragiu Marioţeanu.
Gnomil’i eara minduiţi ca niscânti di duhurl’i ţi bâna nuntru a loclui şi avigl’ea yişterili a lui 
ascumti. Dzâţeamu aoa şi-unu chiro câ tu poezia Câpăchi di ocl ’i aflămu unu modelu ontologicu 
ti spiritlu gnomicu ali poetâ:
…………………………………
Amirârili, parádhisu
cu sori şi cu luţeafiri
harei vecl’i şi nali
încapu, sta nicârtiti
dupâ câpăchili a tali.
Li-ncl’idz, sinduchi ascumti
di tini maşi dişcl’isi
şi-haraua tut-a tauâ-i!
O, vluyisiti pleoapi!
…………………………………
Prota, poezia gnomicâ ali poeti si-aleadzi pritu characterlu a l’ei apoftegmaticu (sentenţiosu). 

        Tu Datlu poeta adarâ unâ filosofie ti harea dhurusitâ di Dumnidză cari vârnâoarâ nu s-l’ea 

tu nâpoi:
…………………………………
O Dumnidzale, tată!
Nu poţ si-ńi l’eai nâpoi
aţeauâ ţi ńi-ai datâ,
câ-i lucru avutu
elu, DATLU!  
Aesti di-tu soni stihuri asunâ ca-unâ apoftegmâ (sentinţâ, maximâ). Canda easti unâ inscripţie 
pilchisitâ tu cheatrâ tu vecl’iulu chiro. 
Tu Praguri aflămu unâ epicâ şcurtâ, filosoficâ ţi si-ampliteaşti cu nostalgia liricâ dupâ ligâtura 
chirutâ cu cozmulu. Iara tu soni, nâpoi unâ apoftegmâ: 
Ţi ghini eara
câ tendili di vârnâoarâ
nu-avea praguri:
nu puteai s-ti-ncheadiţi
nu ştiai cându eşti nuntru
cându eşti nafoarâ…
Caplu şi-mintea
puteai s-li-alińi
pânâ la ţeru.
Ţiva nu ti-agudea.
Eara… altuţiva!
Earai ca pul’il’i azburâtori
maşi Dumnidză şi-niori.
Tora… praguri,
praguri soi di soi:
di udadz
di sali, di sâliţâ
di casi
di biseriţi
di stati
di minduiri…
Praguri.
Praguri, praguri.
……………………………….
Tu Giocu Şuţâtu poeta adarâ unâ filosofie a bârniloru tu unâ epicâ multu concentratâ ţi easti 
pitrumtâ mutu subtilu di ironie, iara apoftegma ari şi-unâ achicâseari moralâ.
Unu chiro:
ficiuriţl’i si-agiuca
şi-nsârea
tinirl’i arâdea

        şi s-bâşa

(arşini mari, ascumta !)
măril’i trâdzea vârnâ oarâ corlu 
şi şidea di mutrea…
Astâdz:
ficiuriţl’i nu si-agioacâ
(câ nu au chiro)
tinirl’i nu-arâdu
(câ nu au chefi)
nu s-başi
(câ lâ-i fricâ)
şi-ma mărili si-agioacâ
tamam ca ficiuriţl’i
cându si-agiuca…
Tutu tu unâ epicâ multu concentratâ, poeta nâ aspuni, unâ isturie moralâ, antinomicâ ţi s-bitiseaşti 
tu unâ apoftegmâ tragicâ, canda aruptâ di-tu filosofia stoicâ:

Tuţ suntu buńi
şi tuţ ńi-nsaru într-agiutoru
cu dzâca
cu mintea
cu fapta…
Ari şi-niscânţâ
ţi mi-agiutâ ta s-moru
plântândalui ahândosu
pânâ la osu
câţutlu
ta si-ńi hibâ ma lişoru.
Maşi câ mini nu lâ caftu agiutoru
ni dzâca
ni mintea
ni fapta
ni câţutlu
ta si-ńi hibâ ma lişoru.
Câ mini voi s-moru
singurâ
fârâ agiutoru.                            

Doru di banâ
Multu aleaptâ easti tehnea a poetăl’ei ţi u ufiliseaşti tu poezia Zvici. Prota entipusi easti câ 
adhyivâseşti unâ isturie banalâ ti zvici cându ma liricâ cându ma prozaicâ, ama aestâ isturie easti 
maşi unu pretextu ti poetâ ca si scoatâ tu padi aţea filosofie negativâ ti zboru. Aoa andâmusimu 
unâ di apoftegmili ţi angreacâ nai ma multu.

        Ari zvici şi zvici:

ari ţi suntu subţâri
ca hirlu di iarbâ
i ca frândza di misur
ţi tal’i şi –dischicâ
faţa alb-aroşi ali Evâ…
Ari şi-ţi suntu di vini
cu tehni-mplâtiti
ţi tal’i şi dischicâ
şi sapâ şi-lu seamnâ
loclu di trupu uminescu…
Ari zvici şi zvici:
câti unu hiru
câti doauâ
câti dzaţi
ţi tal’i şi-dischicâ
ţi sapâ
ţi ardu
ţi seamnâ…
Ma vârnu di eali
nu tal’i, nu dischicâ
nu sapâ, nu ardi
nu seamnâ
cumu tal’i, cumu dischicâ
cumu sapâ, cumu seamnâ
cumu vatâmâ
ZBORLU.

Apoftegma easti dipu încl’isâ iara noima-l’i easti unâ singurâ şi apitrusitoari. Altâ oarâ aflămu 
apoftegmi discl’isi iu noimili nu suntu dipu limpidz.
Tu Mardzini easti niheamâ anapudha. Aoa apoftegma di-tu soni „Lumea…nu ari mardzini!” 
fu ea unu pretextu ti poetâ ca si-adarâ filosofie ti ma multili ipostazi a omlui ş-ti aradha a 
lumil’ei. Şi di-tu aestâ epicâ şcurtâ si-aleadzi unâ noimâ moralâ.
Unâ moralâ dipu limpidâ aflămu şi-tu Fricâ:
Cându earamu ńicâ
ńi-eara fricâ
di bubuliţi
di şoariţi
di puriţi
di yerńi
di orńi
…
di-aţelu c-un-cioru !

Di iţi s-minâ,
câ ari i câ nu ari
cicioari…
Ghini ma tora
ńi-u fricâ
di yenlu* ţi ari
maşi doauâ cicioari!
Poezia apoftegmaticâ ali Matida Caragiu nu easti importantâ pritu apoftegmili işişi ama pritu 
arta ţi li-amintă.  
Aestâ literaturâ gnomicâ ţi u amu prezentatâ ma-ndzeanâ ari unâ aopsi clasicâ. Clasicâ easti 
şi forma limpidâ ş-lapidarâ a poetâl’ei, ama clasicâ easti şi ipostaza di dhascalâ ţi   şi-u aleapsi 
poeta. Clasicismulu easi tu padi ş-pritu antropocentrismulu di-tu aestâ poezii. Tu prota thesi 
tu aestâ poezii easti bâgatu omlu. Tu minduita al Edgar Papu4, antropocentrismulu easti 
unâ cu umanismulu. Idyiulu autoru dzâţi ti antropocentrismu câ easti unâ noţiuni onticâ 
iara ti umanismu câ easti unâ noţiuni moralâ. Clasicismulu la Matilda Caragiu easti ligat di 
doauâli noţiuni.
Şi scriarea ştiinţificâ ali poeti ari unâ aopsi clasicâ si apoftegmaticâ. Ti paradigmâ, lu 
thimisescu aoa Dodecalogul. Aestu Dodecalog fu criticatu violentu di niscânţâ inşi tamamu 
trâ spiritlu a lui apoftegmaticu. Aţelu Post-Scriptum5 la Dodecalog easti unâ mostrâ di 
limpidzâmi şi spiritu clasicu. Demonstrarea tu Post-scriptum canda easti faptâ di vârnu 
jurisconsultu romanu. S-nu agrâşimu câ tu vecl’iu chiro jurisconsulţâl’i şi istoricil’i romańi 
adra unâ di nai ma bunili literaturi.
Ţiva di ayalmâ (statuâ) anticâ ari şi mastea a poetâl’ei. Io duchii dinintea ali Matilda 
Caragiu Marioţeanu unâ aurâ di clasicu şi sacerdotalu. Canda aveamu dininti unâ prifteasâ 
di vecl’iu chiro.

Poezia Liricâ 

Amu zburâtâ ti ipostaza sacerdotalâ, di prifteasâ, a poetâl’ei, nicuchirâ pri sinduchili a l’ei 
ascumti. Ama aflămu şi-unâ altâ ipostazâ a poetâl’ei, cama umineascâ. Poeta nu mata easti 
nicuchirâ pri mintimińil’i, easti ca tu ahurhita a filosofiil’ei – apurisitâ di thama a lumil’ei. Tutâ 
filosofia ţi l’i-armâni  ali poetâ easti ‘ntribarea şi-aestâ si neacâ tu cânticu:
Spuni-ńi, Doamne, câtâ iu-i Scâpitata?
Câtâ cari parti a lumil’ei
şi-a lunâl’ei
va-ńi tornu faţa
tu-aumbrâ?
Ńi-u doru di aumbra fârâ urmâ.
Mi doari luńina
ţi u portu
amânatu
tu mini-ńi…

* „fiinţa”



                
        Spuni-ńi, Doamne, câtâ iu-i Scâpitata?

Di câtâ iu yini Elu, Soarili,
cându dipuni?
Ńi-u doru di-aumbra fârâ urmâ,
di oara aţea, unâ,
a-Nsirăril’ei
cându Vinita şi Vgata
si-mpriunâ…
Oara a–Nsirăril’ei.

Ninti aveamu unu universu poeticu cama ncl’isu, tora elu s-discl’idi câtrâ thama a lumil’ei. Fârâ 
si-şi chearâ duchearea filosoficâ, tora poeta easti aplucusitâ di liricu. 
„Iu-i guşa mea di lelicu?” – greaşti poeta tu unâ altâ poezie şi-aestâ ‘ntribari liricâ ş-dramaticâ 
angreacâ ma multu di iţido filosofie.
Tu Adamlu şi Eva, universul poeticu diurnu s-tradzi tu cheari şi s-curdhiseaşti universulu poeticu 
nocturnu. Ma aestu lucru nu si-adarâ prota oarâ. Nu avea dzâsâ poeta tu Oara a Nsirăril ’ei: „Ńi-u 
doru di-aumbra fârâ urmâ./Mi doari luńina/ţi u portu/amânatu/tu mini-ńi… ?”
Aestâ oarâ a-nsirăril’ei easti ca oara a fântâńiloru (oara ali creaţie) ti poetlu Ion Vinea, easti oara 
ti amintarea a liriclui la Matilda Caragiu. Ti ciudie, liriclu nu si-amintâ pritu vârnâ metaforâ. 
Nu vârnâ metaforâ nâ ciudiseaşti tu Adamlu şi Eva, ama alchimia a zboarâlor. 
Apârninda di la unâ saricâ şi unâ cânduşi ţi simbolizeadzâ lumea ţi muri, poeta fândâxeaşti 
unu universu posibilu. Sarica lae va s-dzâcâ bârbatlu, principiulu mascuru, iara cânduşa albâ, 
mul’earea, principiulu theaminu. Doauâ simboluri ti unâ lumi moartâ si-alâxescu tu banâ. Cu 
unâ tehni alchimicâ ş-cu harea-l’i, poeta u-nyiadzâ aţea thamâ a ahurhitil’ei. 
Tu cadrulu zugrăpsitu di poetâ, suflitlu si-aflâ singuru cu thama a lumil’ei. Easti unâ lumi 
nidispituratâ, elementarâ, ţi ninga nu acâţă buiauâ. Avemu maşi albulu şi lailu (cari picturalu 
nu suntu hromi) şi-unu chiro spindzuratu, indeterminatu. Unâ lumi a principiiloru elementari 
ca tu filosofia dinintea a Socratlui.
Unâ saricâ lae
pi albulu di sfildişu
a chetriloru di unâ etâ
tu mardzinâ di-amari
unâ noapti…
Eara ….  `nâoarâ!
Unâ cânduşi albâ
pi lailu di câtrani
a undiloru cutrimburati
tu mardzini di amari
unâ noapti…
Eara… `nâoarâ!
Cânduşi albâ
saricâ laii

        lailu cu albul

albu cu lailu
unu suflitu albu
unu suflitu singuru
tu mardzini di-amari
unâ noapti…
Eara `nâoarâ!
Adamlu şi Eva.

Thama a lumil’ei ńi-u dizvâleaşti poeta şi-altâ luyie. Tu Adil ’iu poeta aducheaşti thama a banâl’ei 
pritu epidermâ. Unu lucru ţi lu andâmusimu ma araru. Ş-cându adarâ liricâ senzitivâ, poeta nu 
şi-u cheari aţea hari filosoficâ. Ma şi aoaţi filosofia easti unâ a ‘ntribaril’ei apultusitâ di liricu.
Aproapi himniţi suntu poeziili Venus, Cruţi Maltezi şi Căprili di Santorin. Aoaţi lirica easti 
niamisticatâ. Easti unâ cântari a zboarâlor ti eali işişi ş-ti harea ţi u vearsâ. Iuţido la poetâ s-
ducheaşti câştiga ti zboarâ, ma tu aesti poemi poeta adarâ unu cultu ti zborlu işiş. Unâ cimâ ti 
lirismul himnicu easti Căprili di Santorin:
Alavdâ-li, Cola, alavdâ-li
căprili di Santorin
Alinâ-ti, Cola, alinâ-ti
la căprili di Santorin
Analţâ-ti, Cola, analţâ-ti
cu căprili di Santorin
Aveagl’i-li, Cola, aveagl’i-li
căprili di Santorin
Alagâ-li, Cola, alagâ-li
căprili di Santorin
Agiundzi-li, Cola, agiundzi-li
căprili di Santorin
Adapâ-li, Cola, adapâ-li
căprili di Santorin
Adu-li, Cola, adu-li
căprili di Santorin
Xirulivad’ adu-li
căprili di Santorin…
Zboarâli ufilisiti di poetâ au unâ eufonie şi-unâ muşuteaţâ ahoryea: Venus, Milo, Cirene, Cnido, 
Malta, Santorin. Eali işişi pot s-hibâ adhyivâsiti ca niscânti micropoemi.

Poeziili inediti*
Poeta u ari etimâ ti tipuseari unâ ńicâ carti di poemi: Néuri. Aestâ carti di poemi easti unâ 
sârbâtoari a zborlui. Easti canda unu himnu ti zborlu armânescu. Tu Cântarea a Cântăriloru, 
zborlu si-adarâ sculpturalu, amintâ volumu, unâ banâ ma concretâ. Maca tu poezia Venus 
(di-tu volumlu Di nuntru şi-di nafoarâ) poeta admirâ ayalma (statua) ţi u veadi ca unâ plasâ 

* Între timp, cartea de poezii a Matildei Caragiu Marioţeanu, Néuri, a apărut la Editura Logos.



                
        (fândâxeari) chitroasâ „a mintil’ei agiunâ di muşuteaţâ,” tu Cântarea a Cântăriloru easti 

ea işiş sculptoru şi fâvruseaşti cu zboarâ ayalma ali Dhafni ţi u alinâ pi ţerlu ali poezie. 
Videmu aoa unâ ipostazâ di demiurgu a poetăl’ei. Tu Cântarea a Cântăriloru poeta analţâ 
un himnu ti principiulu theaminu amintâtoru di banâ ş-ti mul’earea işiş, aşi cum adarâ ş-tu 
poezia Venus. 
Unâ alavdâ u aduţi poeta a mul’earil’ei ş-tu poemlu Mul’earea Prometeu. Ma aoaţi alavda si-
anguceaşti, easti niheamâ ascumtâ tu unu limbagiu ma discursivu şi ma filosoficu. Cântarea a 
Cântăriloru  easti unu poemu angricatu di metaforâ cum nu para aflămu tu opera ali poeti. Tu 
aestu poemu, materia canda si-apreasi di Eros. Dhafna easti unâ apologie liricâ a banâl’ei. Ma 
multu, Dhafna easti, canda, bana işiş:
Tini, Dhafnă
ţi-lu priadusişi cu-ańiurizma-ta
şi-cu budzâli-ţ di afrandzi
gionili di Pindu
Tini, theaminâ,
cu ţâţâli-mproasti
ca areapini di-auuâ
cripati di coapti
cu chipitili-muţchi di ńelu
tu oarâ fitatu
cu faţa ca aroidha
disicatâ, sândzirândâ,
cu narea traptâ
di Afroditâ, dzeauâ,
cu guşa di lelicu
ca sturili di-Acropoli
cu ocl’i di cadână
Şuţânda-si sum dzeanâ
Cu coapsâli cupăńi
Hârsiti di-ahândamea a pălńiloru
Di gioni-armânu
Cu pânticlu putiru
Di yinu-ańiurizmosu
Cu peril’i spulbiraţ
Ca vârnâ cupie di căpri
Spindzurati pi-aripidinâ
Tini, mul’eari,
Dhafnă,
Di moscu adil’eari
Tini, dhafńeauă,
Ţi banâ fără tini
Nu-ari!	  

        Sculpturalu easti ş-poemlu Fándazmâ. Un poemu superbu tu cari si-astal’i yislu cu unâ viziuni 

sculpturalâ thâmâthâryioasâ. Aestâ Fándazmâ ari unâ muşuteaţâ irealâ ma canda-i dealihea. Tu 
Fándazmâ harea a poetâl’ei angreacâ di carpo:
Tu mesea di-alunaru
ti Prufit-Ilia
câldura-ngl’iţă :
earamu gol’i
dupâ câroarea
ţi n-avea tuchitâ
tu oara ţi tricu
Şi-asudoarea di pi trupurili-a noastri
acâţă peaji
di gl’eţu
earamu ca di marmaru albu
ca sculpturili alu Michelangelo
ca ţiva putiri-analti
umpluti cu lapti di caprâ
adusu di la stani

Şi neaua ţi câdea
- ca tu mesea di şcurtu – 
lo di u tuchea
peaja di gleţu
di pi trupurili-a noastri
Armasimu di dipu gol’i
mârmârusiţ
Câ suflitili
avea fudzitâ
şi-eali
di noi.
Aflămu aoa şi-unâ minduiri handa. Dupâ treaca a noastrâ armâni unâ ayalmâ - şi-aestâ ca unâ 
fándazmâ.
Mirachea ti sculpturalu easti unâ altâ faţâ a clasiclui. Arta sculpturalâ easti arta nai ma multu 
ligatâ di clasicu.
Nâpoi, poeta ari nostalgia a ligâturil’ei cu cozmulu. Ma aestâ nostalgie nu easti ab originem 
cum eara tu Praguri. Aoa poeta u ari sivdaea a andamusil’ei cu ţerlu şi cu cozmulu tu yinitoru 
cumu s-veadi şi di-tu aestâ strofâ a poeziil’ei Bisearica a mea: „…Bisearica a mea-i ţerlu,/
cu aţili a mintil’ei/spânticanda niorl’i/mi-alinu/ascapu di strańi/di oamińi/di pulbiri/di iţi 
s-tradzi pri-n padi.” 
Multu muşatâ easti poezia Tu es Petrus. Poeta adarâ unâ câlâtorie Roma la strauşl’i romańi, tâşi 
tu eta a apostallui Chetru. Harea a poeziil’ei nu yini ahântu di isturisearea câlâtoriil’ei ţi u feaţi 
ama di-tu stihurli di-tu epilogu:

              14   
              MATILDA

                       CARAGIU

 MARIOŢEANU

            ŞI POEZIA

      POLIMORFĂ



                
        S-fâţea câ earamu Roma

canda eara aseara
-doauâ ńil’i di-ańi di-atumţea-
şi-canda eara tutu veara…
Tu cartea ineditâ Néuri, gnomiclu sâlbită, şi-aclo iu lu-aflămu easti canda unu cânticu ti treaţirea 
a omlui pritu lumi cum si-adarâ tu poezia Nu-ari di doauâ ori moarti. Universul poeticu di-tu 
Néuri easti sumu semnulu al tempus/hronos/kairos:
Cumu si-lu misuri tempus/ hronos?
Cumu si-u faţi aestâ
cându iţi minutâ ţi treaţi
si-ngl’iti
ninti si-aducheşti câ tricu?
Cu limbili a oarâl’ei?
ţi s-minâ
pimti di mâńi nividzuti
- di iu si ştiu
câ nu şi-arâdi vârnu 
di mini -?
Dzuuâ-i, sirinu-i,
noapti-i:
luna ari mandrâ –
„curuna di luńinâ a lunâl’ei”
ţi ploae urseaşti
(câ ţe ńi-aducu aminti
tu oara aestâ
di Blaga:
„curuna di thamati a lumil’ei?”)
Cum-s-putearimu si ştiu
câtu ţânu fandazmili a somnului?
Cându acaţâ, cându trecu ?
Câtu ţâni fandazma
ţi „banâ” s-cl’eamâ?
Cu ţi metru s-misurâ aesti tuti?
Cu clépsidhra?
fura di apâ
fura di-arinâ
fura di timpu/ chiro-kairos?
ţi u curâ arina
pânâ cheari
şi-iara, şi-iara
s-toarnâ?
Altâ cruţi pisti cruţi

        Pisti alti cruţi.

tempus/hronos/kairos
curâ
şi nu s-misurâ.
Clépsidra
Aestu poemu easti ca unu cânticu ti treaţirea a noastrâ ş-ti thama ali existenţâ. Nu easti maşi 
unâ tihiseari livrescâ câ poeta lu thimiseaşti marli poetu Blaga. S-nu agârşimu câ Blaga îngrâpsi 
aţelu ciclu di poemi Tu marea treaţiri.
Tu aestâ di-tu soni carti, poeta nu mata ari certitudińi, ari ‘ntribări şi easti angricatâ di thama 
a lumil’ei. Tu poemlu Yiliili poeta si-ntreabâ „Ţi vedu mini?/Aţea ţi-ńi vedu ocl’i-ńi?/cu-
ndreptulu… pari unâ/cu stângulu… canda altâ!/Icâ aţea ţi vedu mini/easti ţi-ńi da yiliili a meali/ 
i easti aţea ţi vedu tu yislu a meu?”
Tu Néuri poeta ş-lu adarâ singurâ cadurlu (autoportretlu) moralu şi metafizicu tutunâoarâ:
Escu aşi cum-escu
Vahi… altâsoi
nuntru, tu mini-ńi:
Mini-l’i voi oamińil’i ţi-lu voru averlu
oamińi ţi potu s-ti mutreascâ tu ocl’i
ţi ştiu ţi va s-dzâcâ tińie
ţi easti caplu plicatu dinintea a auşiloru
a ficiuriţloru
a lândziţloru
a oarfâńiloru
ţi ştiu si-u tindâ mâna a curi ari ananghi
Mini u voi fisea
li voi prăvdzâli – nu şi-aţeali ţi s-tragu! –
u voi iarba, lilicili
lu voi ţerlu dişcl’isu
Mini voi s-li ştiu tuti, hiu curioasâ
Voi si ştiu di iu acaţâ
şi iu s-curmâ dzuua, loclu, lumea, cozmulu,
Mini nu ma voi si ştiu di sinuri 
di mileţ
di xinitie
Câ mini voi isihie
şi-armonie
cu mini isâ-ńi
şi-cu-alanţâ… 
Mini voi
Tu aestu cadru chintesenţialu duchimu dipu limpidu filosofia clirunumsitâ di poetâ di la 
strauşl’i a l’ei cu cari si-alavdâ tu prologlu a Dodecaloglui.

        Note bibliografice

1. Cartea işi tru padi tu anlu 1994 la Editura Cartea românească.
2. Eseul si-aflâ tu cartea Repere în zigzag, Editura Fundaţiei Culturale Române, Bucureşti, 2001.
3. Avemu ma multi antologii iu suntu adunati epigrami: 
• Curuna al Meleagros di Gadara (120-160 ninti di eta a noastrâ).
• tu apârnita a etăl’ei a noastri avemu unâ altâ Curunâ - antologia faptâ di Philip di-tu Thessaloniki 
(Sârunâ), cari bână tu chirolu alu Caligula.
• ma easti di-apoia Antologia al Diogenian di Heracleea cari bână tu chirolu a amirălui Hadrian.
• tu chirolu alu Iustinian si-adră Bizanţu unâ Antologie faptâ di Agathias di Myrina.
• tu anlu 980 eta a noastrâ avemu Antologia al Constantin Cephalas cari adră unâ compilaţie di 
antologiile di ma ninti şi adună 3700 epigrami; ma amânatu, Maximos Planudes (1260-1310) 
scoati tu padi unâ altâ ediţie cu 2400 epigrami. Tu 1601, eruditlu frâncu Saumaise lu află 
manuscriptlu alu Cephalas tu biblioteca a conţiloru palatini di Heidelberg şi-lu tipusi diapoia 
cu numa Antologia Palatinâ.
4. Edgar Papu, Apolo sau ontologia clasicismului, Editura Eminescu, Bucureşti, 1985.
5. Aestu Post-Scriptum easti unâ turlie di apandisi ti critica ţi s-feaţi la Dodecalog. 

